
ОРКЕСТАР ТИТАНИК 

ОРКЕСТАР ТИТАНИК е игран в Australia,Bulgaria,Germany,Lithuania,Macedonia,Prilep, Norway,Poland,Slovakia,USA
Христо Бойчев
Четворица скитници живеат на една напуштена железничка станица. Од утро до вечер прават проби како ќе го огрбат возот што ќе запре на станицата. До најситна поединост ја разработиле целата кражба, но возовите само профучуваат крај нив и ниеден не запира. Меѓутоа, еден ден запира меѓународниот воз иод него слегува еден пропаднат, пијан маѓионичар. Се покажува дека тој ја открил тајната на "волшебното ис​чезнување". Заедно со скитниците тој успева да ја оствари најграндиоз​ната точка на светот.матаничкова
ЛИЦА
ДОКО

ЛУКО

МЕТО

ЉУПКА

ХАРИ

ПРВА СЛИКА


Мето упорно и темелно на четири витка нотни листови и ги сече со нож. Одвреме навреме чита по некое име од листовите: "Бето​вен, Бах, Ка​ра​јан..." Ги собира исечените листови, ја отвора вратата од нужникот и со шајка ги кове на неа. Го погледнува часовникот и чука по прозорецот.

МЕТО: 
(вика). Излегувајте! Иде возот!


Скитниците со куфери в раце, излегуваат на перонот. Луко е обле​чен во стара железничарска униформа, а Мето е бос.

МЕТО: 
Побрзо! Багажот напред, да мислат дека сме патници. Така... Во ре​​дица! Насмевнати! 
Значи, возот ќе запре, а ние што ќе правиме..?

ЉУПКА: 
Ќе запре ли?

МЕТО: 
На пример - ова е проба. Значи, возот застанува и ние, ве пра​шувам, што ќе правиме ние?

ЛУКО: 
И да запре, нема да ги отворат вратите.

ЉУПКА: 
Барем да ни фрлат нешто за јадење.

ЛУКО: 
Јас не сум просјак. Јас сум железничар!

ЉУПКА: 
Беше железничар. Сега и ти си просјак.
ЛУКО: 
Да, затоа што не плаќате кирија за станицава. живеете бес​плат​но!

МЕТО: 
Станицата не е твоја.

ЛУКО: 
Јас работев овде...

МЕТО: 
Си работел, ама сега на оваа станица командувам јас.

ЛУКО: 
Ти?

МЕТО: 
Да, јас.

ЛУКО: 
Јас цел живот бев началник на оваа станица.

МЕТО: 
Си бил, но сега командувам јас. И така, возот иде и што правиме ние? Возот запира и ние..?

ЛУКО: 
Нема да запре.

МЕТО: 
Тивко! Вака не може да се работи! Тишина сакам! Тишина и кон​цен​​т​рација! Значи, возот запира, ние влегуваме, ги сменуваме празните куфери со полни и слегуваме.

ЉУПКА: 
Ќе не скршат од ќотек, еј!

МЕТО: 
Зошто ја прекинуваш пробата? Не, вака навистина не може да се работи. Од почеток. Ајде од почеток!


Скитниците безволно се враќаат со куферите во чекалната.

МЕТО:
(за себе). Не, вака не може да се работи. Тие треба само кога ќе го слуШнат зборот , "воз,"...


Скитниците истрчуваат на врат на нос на перонот.

МЕТО: 
Каде бе? Кај трчате?

ЛУКО: 
Ами, нели рече , "воз"?

МЕТО: 
Реков, ама не реков дека иде. Ајде од почеток.


Скитниците пак се враќаат во чекалната мрморејќи.

МЕТО: 
(за себе). Ќе се откажам. Со овие луѓе на може да се работи... (Глас​но). Иде воз!


Скитниците излегуваат, брзаат, се спрепнуваат.

МЕТО: 
Куферите, ајде напред! Така. Исправени! Насмевнати! Така. Во​зот за​​пира. Вратите се отвораат. Љупка, трудничко невевче од провин​ци​ја, се ка​​чува во возот и влегува во првото купе до нужникот...


Љупка игра , "пантомима", а Доко, кој е многу пијан, паѓа.

МЕТО: 
Доко, стани! Ќе стоиш исправен како патник! (Доко станува и пак паѓа). Исправен, реков! И доста плачеш за мечката! Про​дол​жуваме. Љупке, празниот куфер стави го на багажникот до другите куфери... Ба​гаж​ник са​кам да видам!


Скитниците ги креваат куферите над главите имитирајќи багаж​ник.

МЕТО:
...Откако Љупка ќе го остави куферот, почнува тивко да плаче, пре​дизвикувајќи сожалување кај другите патници. Во тој момент под про​​зо​ре​цот се појавува Луко, сопруг на Љупка, со зборовите: Љупке, Љуп​ке, зо​што ме остави?

ЛУКО: 
Љупке, Љупке, зошто ме остави?

МЕТО: 
Добро, тоа ќе го пробаме дополнително... Понатаму. Љупка почну​ва да плаче погласно, предизвикувајќи уште поголемо сожалување. Во тој мо​мент, Доко од перонот ја запева песната: ,"Зошто си ме мајко ро​дила..."

ДОКО:
(пее). "Зошто си ме мајко родила..."

МЕТО: 
Песната ќе ја пробаме дополнително. Натаму: привлечени од пес​​ната сите патници ги вртат погледите кон Доко, а во тоа време, точно пред возот да тргне, Љупка станува, си го зема куферот... Но, внимавајте, не го зе​ма својот куфер, но туѓ полн куфер и слегува. Тоа е сé. Просто и јасно. Не​какви прашања?

ЉУПКА: 
Доаѓа воз? (Се слуша звук од воз).

МЕТО: 
Брзо со куферите напред! Мирно! Исправени! Насмевнати! Доб​ро! Возот  ги одминува.

ЛУКО: 
Пак не застана!


Врз нив паѓаат недојадени сендвичи, пластични шишиња. Тие си ги кријат главите со раце. Едно полупразно шише ја погодува Љупка во гла​вата и таа паѓа, зграпчувајќи го шишето. Возот заминува, тие из​нер​ви​ра​но пцујат, и на Љупка  $ го земаат шишето од раце.

ЉУПКА: 
Не! Шишето е мое.

МЕТО: 
Од возот сé е заедничко.

ЉУПКА: 
Да, но мене ме удри. 

МЕТО: 
Тогаш, пиј си го сама. 

ЉУПКА: 
Јас да не сум алкохоличарка да пијам сама? (Му тура на Доко). Не плачи, пиј! Мртвите живи – живите мртви. Мечка е, не е човек на кра​јот на краиштата.

ДОКО: 
Тешко ми е! Со неа дест години живеевме во резерватот, а таа на крајот умре. 

МЕТО: 
Умре, зашто храната ја продавае за пиење...

ДОКО: 
Така беше, но таа пак ме сакаше. Најпосле, самата си ја прода​ва​ше храната и ми носеше пијалок.

ЉУПКА: 
Таа, едноставно се самоубила од љубов.

ДОКО: 
Отпрвин храната му ја продавав само на јазовезот и тој нај​пос​ле...

ЉУПКА: 
Умре?

ДОКО: 
Не. Избега. Потоа избегаа елените, па дивите свињи... Сите из​бе​гаа. Најпосле во резерватот останавме само јас и Ката, а таа умре од љубов.

МЕТО: 
Умрела од глад.

ЉУПКА: 
Не. Таа имала избор, но не избегала. Умрела од љубов.

ДОКО: 
Умре. И кога умре, ме избркаа од резерватот.

МЕТО: 
Малку се задоцниле.

ДОКО: 
Ме боли за Ката! Знаете ли колку многу ме боли?

ЛУКО: 
Знам. И мене многу ме болеше кога ме удрија со оној бинлак од во​зот? Цел бинлак "Смирноф". 

МЕТО: 
Ќе нé испотепаат овде. Ќе нé убијат! Да му се трасниме на вистинска станица. Ќе се качиме на возот и ...

ЉУПКА: 
(воздивнува). Кој ќе нé пушти на вистинска станица?

МЕТО: 
Јас сум музикант и секаде ќе ме пуштат. Знам ноти.

ЉУПКА: 
Молам?

МЕТО: 
Знам да читам ноти. Ене ги. (Покажува кон искинатите листо​ви).

ЉУПКА: 
Зошто си ги искинал?

ДОКО: 
За нужникот, затоа...

МЕТО: 
Нема врска. Ги искинав затоа што ги знам наизуст и не ми се по​требни.

ЛУКО: 
Јас пак наизуст го знам возниот ред. шестотини дваесет и седум ста​ници.

МЕТО: 
А знаеш ли колку има ноти?

ЛУКО: 
Колку?

МЕТО: 
Само на оние листови се иљадници... Мене ме викаа Маестро... Ма​ест​ро фон Метоњан.

ЉУПКА: 
Ти си бил Ерменец?

МЕТО: 
Бев. Бев и пак ќе бидам. Јас сум го диригирал Бетовен, Бах, Фоер​бах...

ЛУКО: 
Извини, ама Фоербах е филозоф?

МЕТО: 
Па што, јас и филозофија сум учел.

ЛУКО: 
Филозофија не си учел.

МЕТО: 
Учев. Јас имам две виши.

ЛУКО: 
Кај си учел филозофија?

МЕТО: 
На Конзерваториум. Завршив Конзерваториум.

ЉУПКА: 
Мене ми кажа дека си завршил на психијатриум?

МЕТО: 
Да. Така е. Завршив две академии. И в затвор сум лежел, а тоа е нај​големиот универзитет на животот, а сега сум началник на оваа ска​па​на станица...

ЛУКО: 
Не си началник. Началник бев јас.

МЕТО: 
Нели вие самите ме назначивте за началник?

ЛУКО: 
Молам? Кој те назначил за началник?

МЕТО: 
Ми рековте, дека бизнисот не ви оди и ме замоливте да ви го ре​шам проблемот.

ЛУКО: 
Ние не сме те молеле, ти сам дојде и се предложи...

МЕТО: 
Да, но вие се согласивте и ме најмивте за менаџер, за едно шише на ден?

ЉУПКА: 
Тивко, иде воз.


Шум на воз што доаѓа.

ЛУКО: 
Воз? Надвор од возниот ред?


Возот шумно влегува и врз нив пак паѓаат отпадоци.Едно шише го удира Доко по глава и тој паѓа во бессознание. Возот одминува.

ЉУПКА: 
(вреска). Убијци!
ЛУКО: 
Ова не е живот. Си одам! Го фаќам возот за Копенхаген и ќе сле​зам дури во Рејкјавик.

ЉУПКА: 
Убијци!

МЕТО: 
(засегнат). И убијците сме луѓе, Љупке.

ЉУПКА: 
Извини, нервите веќе ми попуштија. Барем да фрлаат полни ши​ши​​ња, а тие... (Се расплакува). Не можеш ни да се напиеш како човек! Ниту еден машиновозач не запира.

МЕТО: 
Сите железничари се гадови! Јас на крајот ќе убијам некој же​лез​​ничар, но да видиме кого? (Го гледа Луко). И тоа набрзо...

ЉУПКА: 
Не запираат! Никој не запира овде.

МЕТО: 
(уште поразлутен). Како да запрат? Видете се на што личите! Како да работам јас со ваков измет? А пак станицата? Депонија! И ки​рија уште са​каат на сето згора...

ЛУКО: 
Станицава навистина треба да се исчисти.

МЕТО: 
Станицава треба да е како нова! Машиновозачот да си помисли дека е вистинска и да запре. И да рече: "Еби му мајката".

ЉУПКА: 
Добро. Ќе го испиеме шишево и почнуваме.

МЕТО: 
(пие и им подава на другите). Да. Уште ова шише и крај. Оваа ста​ница треба да биде како...

ДОКО: 
(пие). Оваа станица треба да биде како...

ЉУПКА: 
Оваа станица треба да биде како...

МЕТО: 
(пие). И кога ќе ја види машинистот, да рече...

СИТЕ: 
Нека си еби мајката.

МЕТО: 
Да, и да запре. Ајде Луко кажи кој воз ќе биде нашиот?

ЛУКО: 
Воз број 29-81 за Прага. Во Варшава – врски за Берлин и Хам​бург. Од Хамбург-Копенхаген -Рејкјавик. Последниот вагон за Осло и Стокхолм итн. Да повторам: Будимпешта, Варшава, Берлин, Хамбург, Копенхаген, Реј​кјавик, Осло, Стокхолм, Санкт Петербург, Владивосток, Ванкувер, Сан Фран​циско, Лос Ангелес, Њу Орлеанс, Чикаго, Њу Јорк... 


Другите веќе заспиваат, а од далечина се слуша свиреж на воз.


ВТОРА СЛИКА


Луко дели нови железничарски капи.

ЛУКО: 
Ќе не помислат железничари и ќе запрат.

МЕТО: 
Чевли нема?

ЛУКО: 
Нема. Само капи најдов во магацинот.

МЕТО: 
Јас чевли немам, а тој капа ми дава...

ЉУПКА: 
Иде воз! (Звук од воз што се приближува).

МЕТО: 
Брзо! Куферите напред! Во редица! Исправени! Насмевнати! До​ко, и ти!

ЛУКО: 
Возот запира! (Звук на  воз што запира).

МЕТО: 
Со куферите напред! Брзо! Сега насмевки! Така, добро...

ЉУПКА: 
Запре!?

МЕТО: 
Види мајката?

ЛУКО: 
(си ги трие очите). Меѓународниот?!


Звук од отварање на врати.

ЛУКО: 
(вика). Пазете се! Фрлаат нешто.!


На перонот со тресок паѓа голем сандак и возот заминува. Тие плашливо го отвораат сандакот и од него излегува пијан клошар во стар фрак и со цилиндер.

ХАРИ: 
(покажува кон станицата). С... Стокхолм?

ЛУКО: 
Молам?

ХАРИ: 
Ова Стокхолм ли е?

МЕТО: 
Ај оди во мајчина ти!

ЉУПКА: 
Овај полошо изгледа и од нас. 

МЕТО: 
Само ѓубре фрлаат тука. Ама чевлите му се нови. Кој си бе ти, при​јателу? 

ХАРИ: 
Јас сум, јас сум... 

МЕТО: 
Кој си?

ХАРИ: 
Јас патувам за... За...

МЕТО: 
Ти патуваш, кај што патуваме и ние. Тоа е барем јасно.

ХАРИ: 
Пиење има ли?

ЉУПКА: 
Заврши, нема пиење.

МЕТО: 
Има, има за пиење. Ела ваму, по мене.


Мето го зема ножот со кој ја сечеше хартијата и го води Хари кон чекалницата. Се слушаат удари и по малку Мето излегува со жол​тите чев​ли од скитникот на нозе. Враце го држи фракот и го преба​ру​ва. Дру​ги​те го гледаат со ужас.

МЕТО: 
Пари нема ни за лек.

ЉУПКА: 
Ти го уби човекот?

МЕТО: 
Јас бос ли да одам?

ЛУКО: 
Сега ќе дојде полиција!

МЕТО: 
Ништо страшно. Ќе го фрлиме во товарниот воз. (Пребарува по џебо​ви​те). И документи нема... 

ЛУКО: 
Јас сé ќе и кажам на полицијата.

МЕТО: 
Така ли? Тогаш ајде да пробаме од почеток. Пристигнува воз. По​с​трој​​те се.


Безволно се постројуваат. Во тој момент вратата од чекал​ни​цата се отвора и излегува Хари со нож во стомакот, зариен до рачката.

ХАРИ: 
Нешто за пиење? Ве молам!


Го гледаат ужаснати. Мето се онесвестува.

ХАРИ: 
(кон Љупка). Пивце сакам.

ЉУПКА: 
Нема.

ХАРИ: 
Има. Погледни во твојот куфер.


Љупка го отвора куферот и вади пакување со пиво.

ЉУПКА: 
Од кај се појави ова пиво, Господе! Камен мраз е.

ХАРИ: 
Дај ми. (Пие, не забележувајќи го ножот в стомак). Вие кој бев​те?

ЉУПКА: 
Ние.

ХАРИ: 
Да, вие.

ДОКО: 
Ние? Јас... Мене мечката ми умре.

ХАРИ: 
(внимателно го гледа). Ти си Доко?

ДОКО: 
Јас ништо не направив. Тој... (Покажува кон Мето што лежи).

ХАРИ: 
Не е тој. Ти си избраниот.

ДОКО: 
За што сум избран?

ХАРИ: 
Да видиш сé, до крај.

ДОКО: 
Јас ништо не видов. Спиев. Ми умре мечката... Ката и беше име​то.

ХАРИ: 
Мечката не е умрена.

ДОКО: 
Пред една година умре, пред очи ми умре.

ХАРИ: 
Не е мртва. Онаму е. (Покажува кон вратата од чекалницата). Оди и види ја.

ДОКО: 
Навистина умре.

ХАРИ: 
Ти реков, влези и види ја.


Доко поаѓа плашливо и влегува во чекалницата. Останатите ис​чеку​ваат.

ДОКО: 
(излегува). Мечката! Продава билети! Каде ќе патуваш? - ме пра​ша. Нигде, велам. Еве ти билет, вели... (Погледува во чекалницата). Не​ма никој?

ЉУПКА: 
Што имаш в раце Доко?


Доко си погледнува во рацете.

ЉУПКА: 
Билет! (Му го грабнува од раце) Билет! (Му го покажува на Луко).

ЛУКО: 
Билет за дваесетти август. Со денешен датум на издавање. Ај, мајка​та.

ХАРИ: 
На здравје! (Пие, ждрига). Пардон. (Од устата вади јајце. Други​те зјапнуваат. Хари го лупу јајцето, го вади ножот од стомакот, го се​че јај​це​то и го јаде.

ЉУПКА: 
Кој сте вие господине? 

ХАРИ: 
Јас сум шоумен.

ЉУПКА: 
Молам?

ХАРИ: 
Шоумен. Правам илузии.

ЉУПКА: 
Што?

ХАРИ: 
И-лу-зии. Илузиите се сé на овој свет. Уште Цезар рекол: на на​ро​дот му се потребни леб и, што, ве прашам?

ЉУПКА: 
Пијалок.

ХАРИ: 
Не. Народот има потреба од леб и игри. Знаеш ли ти кој е Це​зар?

ЉУПКА: 
Се рабира. Тој е...

ХАРИ: 
Не ти треба да знаеш кој е Цезар. Но, да видиме што вели за ова Маркес.

ЉУПКА: 
Маркс го знам.
ХАРИ: 
Не Маркс, Маркес. Габриел Гарсија Маркес. "Сто години само​тија". Страница 234, ред осми: "И еден ден во Макондо пристигна..." што прис​тигна, ве прашувам вас, а Маркес одговара - "циркус".

ЉУПКА: 
Циркус, да. Циркусот е убава работа.

ХАРИ: 
Да не зборувам за Шекспир. што е светот, прашувам јас, а тој одго​вара...

ЉУПКА: 
Железничка станица.

ХАРИ: 
Не. Светот е сцена. Разбравте ли?

ЛУКО: 
Да.

ХАРИ: 
Ништо не разбравте. А сега ќе погледнеме еден редок филм. (Гледа околу). Овде е светло...


Околината полеку се затемнува.

ХАРИ: 
Вака е подобро. Почнуваме.


Започнува проекција што ние не ја гледаме. Тие гледаат како хип​но​ти​зирани по еден зрак светлина.

ХАРИ: 
На екранот го гледате големиот мајстор на илузијата, изчезнува​ње​то на Хари Худини кој успеа да избега не само од животот, но и од смртта. Ете, тој се приближува кон големиот ковчег и легнува во него пред вчудови​дената многуиљадна публика. Еден свештеник се исправа пред толпата. Ви​ка: "Худини, ти си играш со проклетството". Го завару​ва​ат ковчегот и го спуштаат в океан. Минута, две, три... Се слушаат жен​ски писо​ци, мајките им ги затвораат со дланки очите на децата... Ужасен крик се слуша од толпата. И во тој момент Хари испливува на површина. Големиот Хари Худини кој из​бега од животот и од смртта. Тоа е. Утре продолжуваме со нова епизода. (Излегува.)

ЉУПКА: 
(по него). Господине?

ХАРИ: 
Да?

ЉУПКА: 
Како се викате?

ХАРИ: 
Хари.

ЉУПКА: 
Хари Худини?

ХАРИ: 
Може и така да се рече... (Излегува).


ТРЕТА СЛИКА


Утро. Сите седат во очекување. Шепотат.

ЉУПКА: 
Сега ќе се разбуди и ќе ја видиме втората епизода. што ли ќе се случи во втората епизода?

ДОКО: 
За каде ќе патуваш, ме праша. За никаде, велам. Не, рече, ќе па​ту​​ваш. Еве ти билет, рече...

ЉУПКА: 
(му налева пијалок на Доко). Пиј! Пиј, оти ќе се истрезниш...

ЛУКО: 
(jа гледа картата). Јас мечка не видов. Ама билетот е со де​не​шен датум?

ЉУПКА: 
(пие). Страв ми е! Пијам, пијам – а не се опивам? Ножот стрчи – тој пиво пие?

МЕТО: 
Ножот поминал меѓу цревата. Но ќе умре. До утре ќе умре.

ЉУПКА: 
А пивото како замрзна?

ЛУКО: 
Датум може да отпечати само автомат?

ДОКО: 
За каде ќе патуваш, ме праша. За никаде, велам. Не, вели, ќе па​ту​ваш. Еве ти карта...


Тие пак гледаат кон вратата..

ЉУПКА:  Уште го нема?

МЕТО: 
Умрен е. Го фатила инфекција и умрел.

ДОКО: 
За каде ќе патуваш, ме праша. За никаде, велам. Не, рече, ќе па​ту​ваш. Еве ти карта, рече...

ЛУКО: 
Филмот не беше лош.

ЉУПКА: 
Убав беше. Јас ги сакам љубовните филмови.

ЛУКО: 
Филмот не беше љубовен.

ЉУПКА: 
Беше.

ЛУКО: 
Не беше.

ЉУПКА: 
Беше. Во сите филмови има љубов.

ЛУКО: 
Тивко! Ќе го разбудиме.

ЉУПКА: 
Псттт!

МЕТО: 
Каков филм, бе? Каков филм сте гледале?


Доко зема пикавец од земја, го става в уста и долго буричка по џе​бовите за кибрит. Најпосле наоѓа кибрит го отвара и погледнува вна​тре.

ДОКО: 
Мечката! (Сите скокаат исплашени).
МЕТО: 
Каде е?

XОКО: 
Внатре во кибритот. (Ја покажува кутијата и разговара со неко​го внатре). Да. Јас сум. (Го става кибритот на уво). За каде ќе патуваш, пра​шу​​ва... (Одговара погласно.) Никаде. (Пак слуша). Не, вели, ќе пату​ваш... Еве ти билет...


Од кибритот вади билет  и му го подава на Луко.

ЛУКО: 
Билет за двасетти август. Издаден на денешен датум?

ДОКО: 
(кон кибритот) Кате?

МЕТО: 
(Мето погледнува во кибритот). Идиот! Овој сосем побудале. На​се​каде гледа мечки! Ајде Кате, в ѓубре! 


Го грабнува кибритот и го фрла во корпа за ѓубре. Од корпата се слуша силен мечешки рев и излегива Хари Худини со нож забоден в сто​мак. Тој, ја испружува раката и во неа е кибритот.

ХАРИ: 
Кој го фрли кибритот?


Мето пак припаѓа.

ДОКО: 
(покажува кон Мето). Тој.

ХАРИ: 
Мислите дека мечката ќе исчезне? Нели? Нема да исчезне – таа е во вас. И ќе исчезни заедно со вас. Да, материјата може да исчезне, но таа ис​чезнува заедно со сведокот, т.е. со вас. Јасно?

ЉУПКА: 
Јасно.

ХАРИ: 
Ништо не ви е јасно. Ова не е филозофија за пијаници како вас, кои истовремено сакаат – ем да исчезнат, ем да се тука.

ДОКО: 
Ние...Ние не сакаме да исчезнеме. Ние сакаме да...

ЉУПКА: 
Ние сакаме само да се качиме на воз и да избегаме одовде...

ХАРИ: 
Каде?

ЉУПКА: 
Таму каде што одат другите... На некое место, каде што...

ХАРИ: 
Такво место не постои. Целиот свет е Титаник и сите ние сме пат​ници. Единственото бегство е илузијата.

ЉУПКА: 
Како што ќе кажете, господин Хари.

ХАРИ: 
Да, илузијата. Но не оваа. (Тој го зема шишето од Љупка и го фрла). Не и оваа. (Вади јајце од устата). Не дури и ни оваа. (Го вади но​жот од сто​​​ма​кот и го фрла на подот). Исчезнувањето е можно само преку виша илу​зија. Илузија која се случува овде. (Покажува на глава​та). И ја претвора материјата во дух. И таму, ослободен од материјата, секој ќе го постигне тоа за кое што мечтаел. Таму во прекрасниот свет на духот!

ЉУПКА: 
Во право сте господин Хари.

ДОКО: 
Ние, ние...

ХАРИ: 
Да. Вие ќе исчезнете, затоа што сте избрани. Ве барав цела вечност и ве најдов. И ќе ве преселам таму, во просторите на духот.

ЉУПКА: 
Ве молам, не зборувајте такви страшни нешта. Сите пиеме, но вие претерувате.

МЕТО: 
(се созема). Јас... јас. 

ХАРИ: 
И ти! И тој! И таа! 

МЕТО: 
Јас ги знам нотите, господине Худини. Еве! (Ги подава нотите).

ХАРИ: 
Молам? (Ги зема искинатите листови). Лудвиг Ван Бетовен, сим​фонија број девет?


Хари ги пее нотите.


Фа, фа, сол, ла, ла, сол, фа, ми, ре, ре, ми, фа, фа, ми, ми.


Фа, фа, сол, ла, ла, сол, фа, ми, ре, ре, ми, фа, фа, ми, ре,ре.


Ми, ми, фа, ре, ми, фа-сол-фа-ре, ми, фа-сол-фа-ми, ре, ми, ла.


Фа, фа, сол, ла, ла, сол, фа, ми, ре, ре, ми, фа, фа, ми, ре, ре-е-е.


Одата го воодушевува.

ХАРИ: 
AIIe zusammen!


Ја крева рака и во неа се појавува диригентска палка и сите увер​ливо го пеат оргиналниот текст на одата.


Freude, shoener Goetterfunken,


Tochter aus Elysium,


Wir betreten feuertrunken,


Himlishe, dein Heiligtum!


Daine Zauber binden wieder,


Was die Mode streng geteilt;


Alle Menshen werden Bruder,


Wo dein sanfter Fluegel weilt…
ХАРИ: 
Да. Секој е дел од Бетовен и Бетовен е дел од нас. (Покажува кон не​бото). Секој го носи во себе си целиот дух на Светот и преку исчез​ну​вањето пак ќе се претвори во него. Има ли уште за пиење?

ЉУПКА: 
Нема, заврши.

ХАРИ: 
И шоуто заврши. Добра ноќ.


Затемнување


ЧЕТВРТА СЛИКА


Утро.Худини излегува со чевлите во едната и празна чаша во дру​гата рака. Трепери од мамурлук.

ХАРИ: 
Молам? Ве молам?

ЛУКО: 
Што има?

ХАРИ: 
Малку пивце?

ЉУПКА: 
Нема пиво. Заврши.

ХАРИ: 
Умирам.

ЉУПКА: 
Затоа што синоќа претеравте. Зборувавте такви нешта...

ХАРИ: 
Нешто друго за пиење? (Гледа во шишето што го држи Мето). Ве молам.

МЕТО: 
Нема. Има само за мене...

ХАРИ: 
Земи ги чевливе, ти си млад и имаш иднина...


Ги остава чевлите пред Мето и му ја подава чашата. Мето му тура. Тој пие на екс и пак ја подава чашата кон Мето.

МЕТО: 
Нема повеќе. Се испи.

ХАРИ: 
Оди купи!

МЕТО: 
Со што? 


Хари буричка во џебот од Мето и вади банкнота.

ХАРИ: 
Еве. 


Мето со чудење ја гледа банкнотата.

МЕТО: 
Вистинска е. Можеш ли уште ?

ХАРИ: 
Можам, но ако ми налееш уште малку. 


Мето му налива и тој вади уште една банкнота од неговиот џеб.

ЛУКО: 
А уште? Можеш ли?

ХАРИ: 
Да, ако има за пиење.

ЛУКО: 
Еве. (Му налива на Хари, а тој вади банкнота и од неговиот џеб).

ЉУПКА: 
Можеш ли уште?

ХАРИ: 
Не.

МЕТО: 
Зошто?

ХАРИ: 
Затоа што нема повеќе пијалок.

ЉУПКА: 
А, ако има уште пијалок, што можеш друго да направиш? 

ХАРИ: 
Сé. 

МЕТО: 
Да запреш воз, можеш ли?


ХАРИ: 
Можам.

ЉУПКА: 
И да нé качиш во него?

ХАРИ: 
Да.

МЕТО: 
Не можеш.

ХАРИ: 
Можам, но само ако има пијачка.

ЉУПКА: 
Нема, веќе заврши.

ХАРИ: 
Тогаш, добра ноќ. Кога ќе најдете нешто за пиење, ќе про​дол​жи​ме. 


Влегува во чекалницата и заспива, а другите остануваат зами​сле​ни.

МЕТО: 
Лаже. Едноставно, тој е еден обичен пијандура. Зборува неповр​зани работи.

ЛУКО: 
Да, но билетите се вистински.

ЉУПКА: 
А филмот? Колкава страст и колкава љубов.

МЕТО: 
Јас филм немам видено.

ДОКО: 
А мечката? За каде ќе патуваш, прашува, за нигде, одговарам. Не, ве​ли, ќе патуваш итн. И билети дава итн.

ЛУКО: 
Ножот му стрчи, а тој не умира.

МЕТО: 
Ќе умре. Ви реков, ќе умре. Сега му се развива сепса и ќе умре.

ДОКО: 
Ако пие редовно нема да умре. Така се дезинфицира.

МЕТО: 
Ќе умре.

ДОКО: 
Нема да умре.

МЕТО: 
Може и да не умре, но воз не може да запре.

ДОКО: 
Може.

МЕТО: 
Не може.

ЉУПКА: 
Ако има пиење, може.

ЛУКО: 
Да се обидеме. Јас имам едно скриено шише. (Од куферот вади ши​ше).

МЕТО: 
Со куферите напред, да мислат дека сме патници. Исправете се и насмевнете се. Така. Подготвени.

ЉУПКА: 
Да го разбудам ли?

МЕТО: 
Да. Разбуди го.


ПЕТТА СЛИКА


Сите со куферите в раце и со полното шише се мачат да го раз​бу​дат Хари, но тоа тешко им оди. Го тресат, му удираат шлаканици и го по​леваат со вода.

ЉУПКА: 
Станувај Хари! Најдовме пијалок. Станувај!

МЕТО: 
Умрен е. Ви реков.

ДОКО: 
Не е умрен. Пијан човек не умира... Разбуди се, Хари!

ХАРИ: 
Што има?

ЉУПКА: 
Најдовме за пиење, Хари. Нели можеш да сопреш воз?

ХАРИ: 
Можам.

ЉУПКА: 
Ајде, еве ти пијалок.

ХАРИ: 
Каде е?

ЛУКО: 
(го остава шишето). Еве.

ХАРИ: 
Малку е. Нема да стаса.

ЛУКО: 
Имам уште едно шише.

ХАРИ: 
Пак е малку. Нема да стаса ни за два дена.

МЕТО: 
Два дена? Колку време треба за запирање воз?

ХАРИ: 
Прилично. Барем еден месец. Можеби и повеќе.

МЕТО: 
Каков месец? Возот запира за една минута.

ХАРИ: 
Возот да, но вие треба да се подготвите.

МЕТО: 
Готови сме. Еве ги куферите. (Кон другите). Постројте се во ре​ди​ца! Насмевнати. Куферите пред вас.

ХАРИ: 
О, не така. Вие треба да се подготвите однатре, а тоа не може да се на​прави брзо и лесно.

ДОКО: 
За што треба да се подготвиме однатре?

ХАРИ: 
За животот таму... Таму ќе најдете еден нов и многу поразличен свет и треба да сте подготвени за да го прифатите.

ЉУПКА: 
Јас ништо не разбирам. Како треба да се подготвам?

ХАРИ: 
Јас ќе ве подготвам. Од вас сакам само трпеливост и пијалок. На при​мер денес, ќе започнеме со првиот урок - урок по шоу.

МЕТО: 
Извинете, но ние не сакаме да стануваме магионичари.

ХАРИ: 
Се разбира, дека не, но светот во кој ќе одите ќе го бара тоа од вас. Затоа што, како што рекол Шекспир, целиот свет е сцена.

ЛУКО: 
И сега, што треба да правиме?

ХАРИ: 
Ништо. Слушајте и запишувајте. Еве ви молив и листови.


Сите седнуваат и запишуваат. 

ХАРИ: 
Прв урок - видови шоу. Во зависност од бројот на учесниците има три вида шоу. шоу со еден човек се вика - Уан мен шоу. (Тие повто​ру​ваат по него и запишуваат). шоу со двајца се вика - Ту мен шоу. (Тие повто​ру​ваат по него и запишуваат). шоу со тројца се вика...

МЕТО: 
Три мен шоу?

ХАРИ: 
Не. Шоу со тројца и повеќе луѓе се вика - мани мен шоу. Пона​та​му. При една минута должина имаме - оне минит шоу.При две минути должина имаме - ту минит шоу и при три минути...

МЕТО: 
Три минит шоу?

ХАРИ: 
Не. При три и повеќе минути шоуто се вика лонг тиме шоу. И нај​по​с​ле, во зависност од тоа дали публиката плаќа или не, има два вида шоу: кога публиката плаќа -платено и кога не плаќа...

ЛУКО: 
Бесплатно?

ХАРИ: 
Не! Се вика: Хуманитарно. За денес е доста...

СИТЕ: 
(запишуваат). За денес е доста... 

ХАРИ: 
Утре ако има пиење, ќе продолжиме. (Го допива пијалокот и из​ле​гува).


ШЕСТА СЛИКА

МЕТО: 
Тој зборува чисти глупости. Една минута се викала една минута, две минути се викале две минути, три минути...

ЉУПКА: 
Три и повеќе минути...

МЕТО: 
Да, де...

ДОКО: 
Јас синоќка пак ја видов мечката... За каде ќе патуваш, праша...

МЕТО: 
Е, и што? Патуваше ли?

ДОКО: 
Не, но ми даде билет. (Го покажува).

ЛУКО: 
Пак за дваесетти август! И пак со денешен датум. Зошто баш за два​е​сетти?

ДОКО: 
Не знам. Ката така ги дава.

МЕТО: 
Тоа не е Ката.

ЉУПКА: 
Како не е?

МЕТО: 
Така. Тоа е тој. Секогаш, кога се појавува мечката, него го нема и обратно.

ДОКО: 
Не верувам.

МЕТО: 
Може да се провери. Кога е следниот воз?

ЛУКО: 
Во два и десет. Меѓународниот за Москва, Санк Петербург, Вла​ди​восток, Ванкувер...

МЕТО: 
Ако мечката продава билети, треба да дојде пред возот. Така ли е?

ЛУКО: 
Во принцип – да. Ако е на смена...

МЕТО: 
Ќе ја чекаме, но заедно со Хари. Викни го овде.

ЉУПКА: 
Спие. Многу е пијан.

МЕТО: 
Ќе го донесеме. Ајде.


Го изнесуваат мртов пијаниот Хари од чекалницата.

МЕТО: 
Доко, дај го синџирот од мечката! (Го затега огламникот околу вра​тот на Хари). Ајде сега да видиме дали мечката пак ќе дојде? Колку има до возот?

ЛУКО: 
Половина час.

МЕТО: 
Ќе почекаме. Јас не брзам.


Седат и чекаат.

ДОКО: 
Ова, што го правиме, не е чесно.

ЉУПКА: 
И јас така мислам. Човекот ни прожектира филм и не учи на уба​ви нешта, а ние го врзуваме.

МЕТО: 
Ве учи на глупости, за да му носите пиење. Чист измамник! Утре ќе го предадеме на полицијата.

ЉУПКА: 
А, ако разберат дека го прободе со нож?

МЕТО: 
Ножот не е вистински. Еве го. (Го покажува ножот, го турка се​чи​лото и тоа влегува во дршката).

ЛУКО: 
Види го ти него! А парите, кои ги извади од уста се мои. Имав ис​ти такви банкноти во џебов, а сега ги нема?

ДОКО: 
Значи и мечката не е вистинска?

МЕТО: 
А тоа, дека ќе избегаме да не би да е вистина? Никогаш нема да избегаме. Јас како сум напукан, не ми се живее повеќе.

ЉУПКА: 
Јас подобро воопшто да не кажувам...

ЛУКО: 
Ами јас? Јас сум веќе надвор од системот.

ЉУПКА: 
Кој систем?

ЛУКО: 
Железничкиот. Целата земјина топка е вплетена во мрежата на ши​ните. Ако чукнам по оваа шина, вибрации ќе стигнат истовремено до Мос​к​ва, Париз, Њу Јорк и Шангај. Цел свет е во мрежата, само јас сум над​​вор од неа. Иљадници врски изгубив...

ДОКО: 
И една да изгубиш – доста е. Го држам синџирот, а на другиот крај нема никој...

ЉУПКА: 
Простиот човек се надева само на една врска и кога таа ќе се ски​не-крај. Умните луѓе одржуваат многу врски и болката се распре​де​лува.

МЕТО: 
Не е вистина. Јас сум умен и како дојдов до ова дереџе? Пред се​бе имав кариера, стремев кон врвови и, за што? Една ништожна и ни​как​ва жена ми го уништи животот.

ЉУПКА: 
А јас, што сум ти сторила, јас?

МЕТО: 
Ќе ми направиш, кога ќе дојде време. жените се наркотици, а ние ма​жите наркомани.

ЉУПКА: 
Кажи ми искрено, каде е сега таа жена?

МЕТО: 
Ја нема веќе на овој свет. Но и мене ме нема...

ЉУПКА: 
Тоа, што го кажа за жените... Тоа, што го кажа за жените, е вис​​ти​на. Сите жени сме долни, долни...

МЕТО: 
Курви!

ЉУПКА: 
Тоа не е ништо. Ти да знаеш... Ти ако знаеш јас какви нешта сум пра​​вела за љубовта, а таа за мене - ништо. Ние жените сме... (Се рас​плаку​ва).

ДОКО: 
И мечките се исти, но ете јас не можам без мојата... (Се рас​пла​кува).

ЛУКО: 
Вчера на пример, поминаа пет воза со песок во една насока и пак пет со песок во обратната насока. Каква е смислата, прашам, да возиш песок на​пред и да го враќаш назад? Ако убаво размислиш, нема смисла, но ако не раз​мислиш - можеби има...

МЕТО: 
Колку минути остануваат?

ЛУКО: 
Пет.

МЕТО: 
Значи мечката веќе треба да е внатре. Доко, види и кажи, дали има мечка?

ДОКО: 
Страв ми е ?

МЕТО: 
Добро. Ќе видиме сите заедно. Ајде! (Одат до прозорецот и гле​да​ат внатре). Има ли мечка?

СИТЕ: 
Нема.

МЕТО: 
Што ви реков јас? Ниту мечка има, ниту бегање одовде.


Во тој момент се слуша воз и сите се свртуваат.Возот поминува со силен мечешки рев.

ДОКО: 
Мечката! Го вози возот!!!

ЉУПКА: 
(се прекрстува). Таа беше. Мето, ја виде ли?

МЕТО: 
Видов, ама не верувам.

ЛУКО: 
Мечка беше. Јас дури видов две мечки. Сигурно втората беше по​мош​ник машинист.

ЉУПКА: 
Тоа е од пиењето. Јас видов дури два воза.

ДОКО: 
Ката беше. Еве, уште еден билет пуштила. (Го  зема билетот). Пак за дваесетти. Веќе имаме четири билети за дваесетти август. 
ЛУКО: 
Сé сум видел во железничкиот систем, ама мечки воз да возат не бев видел. И машиновозач мечка и помошник машиновозач мечка. 

ЉУПКА: 
Штом има мечка, значи ќе има и бегање. 


СЕДМА СЛИКА


Хари и другите.

ХАРИ: 
Втор урок - урок по филозофија. Длабоко земи воздух и задржи го. Еден, два, три, четири, пет, шест, седум, осум...

ЛУКО: 
(го испушта воздухот). Зошто сето ова?

ХАРИ: 
За издржливост до последен здив. Оркестарот на "Титаник" сви​реше цели десет минути, откако потонавме. И кога чамците од "Карпа​тија" прис​тигнаа и најдоа само смрзнати трупови, музиката уште се слу​шаше од длабо​чините на океанот.

ЉУПКА: 
Зарем сте биле таму?

ХАРИ: 
Се разбира...

ЛУКО: 
Како музичар?

ХАРИ: 
Не. Како диригент... А сега  продолжуваме со првиот урок по из​вле​кување. Видови на извлекување од реалноста. Прва, најниска форма на из​вле​кување е алкохолот, или обид за извлекување со немислење. Втора фор​ма на извлекување е религијата, или обид за извлекување пре​ку мис​лење. Тре​​та форма е бизнис, или обид за извлекување од реал​нос​та низ деј​ству​ва​ње. Тоа се трите ниски форми на извлекување, или извле​кување низ нешта што се надвор од вас. Сите нешта надвор од вас се ни​жи нешта.

ЉУПКА: 
А вишите нешта каде се?

ХАРИ: 
Тие се внатре во вас. Никаде на шесте страни на светот вие нема да откриете ништо. Единственото нешто е во вас. Тоа е седмата страна на све​тот, по која што ние ќе тргнеме... Денес ние само ќе ѕирнеме низ прозорецот на седмата страна на светот, само за да видиме како изгледа. Подготвени? Еден, затворете ги очите, два, не мислете ништо, три, опуштете се, четири, телото ви олеснува, пет, вие сте среќни. Вие сте најголе​мите музиканти. Об​ле​​чени сте во црни фракови и сте на сцена. Внима​телно зе​мате инстру​мен​ти, сите тие се "Страдивариј". Публиката е офи​ци​јална и многу очекува од вас. (Веќе хипнотизирани сите внимателно ги земаат "виолините", а Ха​ри зазема диригентска поза и продолжува): Уважени дами и господа - Квартет Титаник! (Бурни аплаузи. Сите се поклонуваат). Подготвени... Кон​цен​три​рајте ја целата енергија. Три - четири.


Музиката грмнува. Сите свират синхронизирано, а Хари дириги​ра енергично подвикнувајќи: "Темпо! Аванти! Вибрато интенсиво! Форте! Субито форте! и друго. Во кулминацијата на концертот Хари го напушта дири​ген​тскиот пулт и плеска со раце. Музиката запира, но "музикантите" енергично про​должуваат да ги движат рацете како да свират.

ХАРИ: 
Ало, оркестар "Титаник", доста е. Разбудете се. Потонувањето се одлага.


Тие се будат.

ХАРИ: 
Уважени дами и господо. Ова што го видовте се нарекува проста хипноза што може да ја направи секој уличен илузионист. Хипнозата во​едно е бегство од реалноста, но за жал краткотрајно, затоа што човекот еднаш ќе се разбуди. Сонот не е живот, дами и господо, иако животот е сон. (Изле​гу​ва).

МЕТО: 
Возот што овој ни го вети нема да е вистински.

ДОКО: 
А каков ќе биде?


МЕТО: 
Ќе нé хипнотизира.

ЛУКО: 
А кога ќе се разбудиме?

МЕТО: 
Кога ќе се разбудиме, ќе го убијам. Овој пат навистина ќе го уби​јам. За да не нé успие, предлагам, додека ни зборува, одвреме навреме да си уди​ра​ме по една шлаканица. Така нема да заспиеме.

ДОКО: 
Вие удирајте си. Мене ми беше убаво додека сонував.

МЕТО: 
Убаво, но не вистинско.

ЉУПКА: 
Не е важно, штом е убаво.

МЕТО: 
Едноставно, лага е.

ЉУПКА: 
Кое убаво нешто е вистинско на овој свет? Љубовта ли?

ЛУКО: 
Или пак пиењето?

ДОКО: 
Или Ката? Ја имаше, сега ја нема. Вистината завршува со смртта.


ОСМА СЛИКА

ХАРИ: 
Последен урок. Видови живот. Има два вида човечки живот. Вид​лив и невидлив. Во видливиот живот, уште наречен реален, живее тело​то. А во невидливиот, во кој се мечтите и надежта, живее духот. Уважени дами и гос​пода, јас целиот свој живот го посветив на изучување на светот на духот. Све​тот на духот е исто така толку реален колку и другиот, за​што тело без дух нема. Дами и господа, настапи големиот миг. Денес, дваесетти август ва​шиот воз ќе застане и вие ќе се качите. Еве го иде. Тивко. Наслушнете! Забе​лежувате ли како вибрираат шините?

ЉУПКА: 
Да, слушам, слушам.

ХАРИ: 
Слушате ли како клопараат тркалата?


Звук на воз што доаѓа и свиреж на локомотива.

МЕТО: 
Напред со куферите. Така во редица. Насмевнати. Нека мислат де​ка сме патници.

ХАРИ: 
Спокојно. Овој воз господа иде заради вас и ќе запре само заради вас.

ЉУПКА: 
Ќе запре ли?

ЛУКО: 
Нема да запре.

ХАРИ: 
Ќе запре.

ЛУКО: 
И да запре, нема да ги отворат вратите.

ХАРИ: 
Потивко. Вака не може да се работи. Тишина и концентрација. Во​​зот влегува во станицата. Запира.

СИТЕ: 
Запре!


Звук од воз што кочи.

ХАРИ: 
Вратите се отвораат...

СИТЕ: 
Ги отворија вратите!


Звук на врати што се отвораат.

ХАРИ: 
И ние, влегуваме... Напред дами и господо!

СИТЕ: 
Влегуваме!


Тргнуваат кон возот. Затемнување.

ДЕВЕТТА СЛИКА


Во возот. Звуци на воз што поаѓа. Сандакот е исправен како те​ле​​фонска кабина. Доко, Љупка и Мето.
ЉУПКА: 
Воз! Вистински воз. И ние сме во него. Ние сме патници. Не мо​жам да поверувам како сето ова се случи наеднаш.

ДОКО: 
Воопшто не разбирам што се случи?


Влегува Хари.

ХАРИ: 
Уважени дами и господа, добро дојдовте. Вашиот воз поаѓа.

ЉУПКА: 
Возот тргнува! Тргна.

ДОКО: 
Се движиме.

ЉУПКА: 
Патуваме.

МЕТО: 
Се извинувам. А за каде патуваме?

ЉУПКА: 
Не знам. Нели сакавме да се качиме? Навистина, за каде патува​ме?

ХАРИ: 
А каде сакате да отидете?

ЉУПКА: 
Ние? Ние сакавме да се качиме и како и другите луѓе да бидеме во воз.

ХАРИ: 
Од мене баравте да го запрам возот. И еве ви го сега возот во кој са​кавте да се качите.


Влегува Луко.

ЛУКО: 
Нема ниту еден патник. Сите вагони ги проверив.

МЕТО: 
Како нема?

ЛУКО: 
Нема. Едноставно нема.

МЕТО: 
Не е можно. Хари, слушна ли?

ХАРИ: 
Има, како тоа да нема? Нели сте вие патници.

ЛУКО: 
А зошто нема други патници?

ХАРИ: 
Нема, затоа што ова е ваш воз. Другите патници патуваат во нив​ни​те возови. За секој воз си има патници и за секој патник си има воз.

МЕТО: 
Не може да има воз без други патници. Луко, оди и прашај го маши​нистот зошто нема патници.

ЛУКО: 
И машинист нема.

ЉУПКА: 
Како?

ЛУКО: 
Нема машинист, ви кажав.

ХАРИ: 
Нема затоа што вие сакавте само воз. Никој не рече дека сака и ма​шинист.

ДОКО: 
Јас знам кој го управува возот.

ЉУПКА: 
Кој?

ДОКО: 
Мечката.

ЛУКО: 
Не. И мечка не видов. Нема никој.

ЉУПКА: 
Страв ми е. Господи зошто се качивме? Сакам да се вратам.

ДОКО: 
И јас се откажувам. Јас воопшто не сакав да заминам оттаму. Се ка​чив за да не останам сам.

ЉУПКА: 
Јас таму плаќав за гревот... Јас... Јас имам грев...

ДОКО: 
Како јас да немам. Кој ја умре Ката?

ЉУПКА: 
Сакам да се вратам кај моите гревови. Ах, колку убаво страдав таму. Што ми требаше повеќе?

ДОКО: 
И јас убаво страдав. Страдаш и пиеш - што ти треба повеќе?

ЉУПКА: 
Што ќе правиме сега?

МЕТО: 
Нема ли сопирачка за случај на опасност?

ЛУКО: 
При оваа брзина тоа би било катастрофа.

МЕТО: 
(кон Луко). Друг ваков случај од возот да слезат сите патници, има​ло ли досега?

ЛУКО: 
Да. При една тревога дека во возот има бомба.

ЉУПКА: 
Значи и сега има бомба?

ЛУКО: 
Не знам.

ЉУПКА: 
Има бомба.

ХАРИ: 
Не. Бомба нема. Вие сакавте воз, а не воз со бомба.

МЕТО: 
Тогаш, каде се патниците и машинистот? Има бомба. Знаете ли што се случува сега? Во моментов го носат возов на безопасно место ка​де што ќе експлодира бомбата.

ЛУКО: 
Одамна сме на безопасно место.

МЕТО: 
Има бомби што експлодираат кога возот ќе запре.

ЉУПКА: 
Ете зошто не запира. И никогаш нема да запре.

ЛУКО: 
Не сакам да умрам во воз. Цел живот сум гледал возови што бес​мислено патуваат.

ЉУПКА: 
Јас заслужувам да умрам. Заслужувам, но ми е страв да чекам. По​добро да скокнам.

МЕТО: 
Јасно е, ќе умреме сите. Но Хари ќе биде прв. Најпрвин него ќе го исфрлиме, а потоа ќе умреме и ние.

ХАРИ: 
Никој нема да умре.

ЛУКО: 
А како ќе се извлечеме одовде.

ХАРИ: 
Јас можам од секаде да ве извлечам.

МЕТО: 
Како?

ХАРИ: 
Ќе ви покажам, но еден по еден. (Го отвора капакот од исправе​ниот сандак). Нека влезе прва Љупка.


Љупка се колеба, потем влегува во сандакот.


ДЕСЕТТА СЛИКА

МЕТО: 
Тој се заклучи со Љупка? (Гледа низ процепите). Ништо не се гледа. Љупке, јави се. Што прават сега внатре.

ДОКО: 
Не знам. И објаснува како ќе се спаси, нели така рече?

ЛУКО: 
Како ќе ја спаси, кога не може да го запре возот?

МЕТО: 
Не знам. Ќе разбереме еден по еден.

ДОКО: 
Зошто еден по еден?

ЛУКО: 
Немам логичен одговор. Можам само да претпоставувам.

ДОКО: 
Јас нема да влезам, не сакам да ме спасува. Јас ја умрев Ката од глад и заслужувам да умрам.

МЕТО: 
Ќе умреш, но најпрвин внатре ќе си ги платиш гревовите.

ДОКО: 
Сега сé ми е јасно. Тој не е случајно тука. Сите имаме гревови и тој е тука за да нé казни. Помнете ми го зборов!

ЛУКО: 
Јас немам грев. И не сакам некој да ме... Јас нема да влезам.

МЕТО: 
Зошто ја пуштивме Љупка? Зошто?

ЛУКО: 
Таа сама влезе. Жената никој не може да ја запре.


Сандакот се отвара. Љупка излегува. 

ЉУПКА: 
Да влезе Доко.

ДОКО: 
Јас?

ЉУПКА: 
Да.

ДОКО: 
Мето, да влезам ли?

МЕТО: 
Зошто ме прашуваш мене? 

ДОКО: 
Што ќе правам внатре?

МЕТО: 
Прашај ја Љупка. Таа знае.

ДОКО: 
Љупке?

ЉУПКА: 
Не ме прашувај, ќе разбереш...

ДОКО: 
Ох, Господи! (Влегува).

МЕТО: 
(кон Љупка). Што се случи?

ЉУПКА: 
Не прашувај.

МЕТО: 
Кажи ми веднаш!

ЉУПКА: 
Воз нема воопшто.

МЕТО: 
Молам?

ЉУПКА: 
Нема воз, ти велам.

МЕТО: 
А што има?

ЉУПКА: 
Кога ќе влезеш, ќе разбереш. Овој воз, не бил вистински воз!

ЛУКО: 
А каков е?

ЉУПКА: 
Тој ќе ти каже, внатре.


Доко излегува.

ДОКО: 
Да влезе Луко.

ЛУКО: 
Не.

ДОКО: 
Влегувај Луко, не е страшно.

ЛУКО: 
Не е ли?

ДОКО: 
Не. Влегувај.


Луко влегува.

МЕТО: 
(кон Доко). што се случи?

ДОКО: 
Јас ништо не разбрав, ама се согласувам.

МЕТО: 
Тој што ти направи?

ДОКО: 
Ништо. Многу умни нешта кажа, ама јас на разбрав ништо. Има-нема, нема-има... 


Излегува Луко.

ЛУКО: 
Тој е во право. Тој за сé е во право.


Излегува Хари.

ХАРИ: 
(кон Мето). Ќе влезеш ли?

МЕТО: 
Не. Овде ќе се разбереме, како мажи и пред сите. Кажи што е рабо​та​ва?

ХАРИ: 
Не можам ништо да ти кажам.

МЕТО: 
Зошто?

ХАРИ: 
Затоа што... Затоа што јас не постојам.

МЕТО: 
Молам?

ХАРИ: 
И јас, и тие, и возот, сме само во твојата вообразба. Ти си само еден сонувачки дух, кој што си мисли, дека гледа некаков свет. Свет не​ма. 

ЛУКО: 
Точно така. Не може еден бесмислен систем како железничкиот да постои реално.

ДОКО: 
А бомба има ли?

ЛУКО: 
Каква бомба? Тоа воз нема, ти бомба бараш!

ХАРИ: 
Ништо нема. И смрт нема. Сé е само еден сон на еден вечен дух што вечно сонува. 

ЉУПКА: 
Јас сакам да умрам, имам гревови.

ХАРИ: 
И гревови нема, зашто нема кон кого да ги сториш. Ништо и ни​кој не суштествува, ви реков.

МЕТО: 
Тие нешта сум ги слушал и пред тебе. Но, нема никаков доказ де​ка е така.

ХАРИ: 
А дека не е така, има ли?

МЕТО: 
Нема. Но и дека е така, нема.

ХАРИ: 
Има. Ќе видите сега, односно ќе си претпоставите нешто, што ни​ко​гаш не може да се случи во реалноста. Го гледате ли овој сандак? Го гледате ли и катанецот? Може ли да излезе некој однатре, ако е заклучен внатре?

ДОКО: 
Не може, не може.

ЛУКО: 
Не.

ХАРИ: 
Навистина не може. Но, вие дами и господо, ќе си претставите дека може, а тоа ќе докаже дека животот е само претстава. (Влегува во санда​кот). Мето, земи го клучот и заклучи ме. Брои до десет и кога ќе отворите, ме​не ќе ме нема, односно ќе си претставите дека ме нема. Жи​вотот е уан-мен шоу, додека се слуша оркестарот на "Титаник".


Мето го заклучува катанецот и брои до десет.

МЕТО: 
Некој да не си претставил дека Хари излегува од сандакот?

СИТЕ: 
Не.

МЕТО: 
Не може да се случи нешто, што не може да се случи. (Чука по сан​​да​кот). Хари! Ако треба да бројам до дваесет? (Отклучува). Ајде Ха​ри, из​ле​гувај. (Го отвора капакот).

ЉУПКА: 
Нема никој.


ЕДИНАЕСЕТТА СЛИКА

ЉУПКА: 
Каде е Хари?

МЕТО: 
Тука некаде? Хари? Браво, Хари! Излези.

ЉУПКА: 
Го нема?

МЕТО: 
Тука е ! (Го бараат).

ЉУПКА: 
Не барајте го. Хари просто исчезна.

ЛУКО: 
Тој воопшто не постоеше. Тој постоеше само во мојата претста​ва.

ЉУПКА: 
И во мојата.

ДОКО: 
Никогаш не си претставував, дека ќе си претставам нешто слично.

ЉУПКА: 
Хари воскресна. Тој ги презеде нашите гревови и воскресна.

ЛУКО: 
Не е воскреснат. Тој никогаш не постоел, а беше само претстава. Но, останува едно прашање. 

МЕТО: 
Само едно?

ЛУКО: 
Да. Тој рече дека духот што сонува е само еден. Значи само еден од нас сонува, а другите се негов сон и не постојат. Прашањето е кој од нас су​штествува, а кој е само сон?

МЕТО: 
Обиди се и ќе разбереш.

ЛУКО: 
Што да се обидам?

МЕТО: 
Да исчезнеш и ти. Ако исчезнеш, значи си само сон.

ЛУКО: 
Нема да исчезнам, зашто јас постојам. И ве сонувам.

МЕТО: 
Не се знае кој кого сонува. 

ЛУКО: 
Ќе се обидам, но нема да исчезнам.

МЕТО: 
Обиди се.

ДОКО: 
Со вакви работи, мајтап не бидува. Не си играјте.

МЕТО: 
Нека се обиде. Тој и без тоа не постои.

ЛУКО: 
Ќе видиме кој не постои.

МЕТО: 
Ти, кој друг. Ми досади да те сонувам.

ЛУКО: 
Ќе видиме кој кого сонува! Заклучи ме и брои до 10.


Влегува, Мето заклучува, брои до десет и го отвора капакот од сан​дакот.

ЉУПКА: 
Го нема?

ДОКО: 
Ви велев јас, мајтап со ова не бива.

МЕТО: 
Вистината се разјаснува постепено. Значи и Луко не постоел? Сега останува да видиме кој од нас тројцата постои, а кој не? Ајде! (Покажува кон Доко).

ДОКО: 
А, не! Јас не постојам, ти пробај.

МЕТО: 
(се колеба). Добро. Но, ако исчезнам, ќе те скршам од ќотек да зна​еш! (Поаѓа кон сандакот).

ЉУПКА: 
Мето, не! Не те пуштам! Нема да исчезнуваш!

МЕТО: 
Јас сум субјект и нема да исчезнам. 

ЉУПКА: 
Подобро да исчезнам јас, отколку ти. Влегувам.

МЕТО: 
Влези, но ќе исчезнеш само ти. (Влегуваат заедно). Доко, заклучу​вај!

ДОКО: 
Мето, немој брат. Љупке, не ме оставајте сам. Со вакви работи мај​тап не бива. Сé си дојде како што треба. Нема воз, нема бомба, каде трг​навте еден по еден?

МЕТО: 
Заклучувај! По малку пак ќе се видиме само ние двајцата.


Доко заклучува и брои. Стасува до седум и го отвара сандакот.

ДОКО: 
Мето, Љупке! Метооо! (Ги бара наоколу). Зошто ме оставивте? што да правам сам тука? Што? Каде сите, таму и јас. (Става шишиња во санда​кот). Ќе исчезнувам. Толку народ исчезна, јас да не сум полош од нив? Збо​гум, Доко, збогум братко. (Влегува во сандакот). Арни си бевме заедно, гле​дај сега како стои работава? Збогум. (Го затвара капакот и почнува да брои. Стасува до десет и настапува тишина. По малку се от​вара капакот и Доко ја подава главата). Зошто не исчезнувам, мајка му стара? Што е ра​бо​тава? Ај да пробам пак... (Пак го затвора и брои, но се сеќава на нешто, го отвора сандакот и гледа во катанецот). Еве зошто не исчез​нувам. Нема кој да ме заклучи. Како да се заклучам сега сам? (Прави невозможни обиди да се заклучи и на крајот, нервозно изле​гува). Како ме зезнаа тие копилиња. Значи, јас сум најпрост? Избегаа и сега си го живеат таму животот, а јас тука останав неисчезнат. Глупак сум јас, глупак! Абре, главо проста, кога исчез​нуваат луѓето, исчезни и ти! Страшно нешто е да останеш на овој свет неис​чезнат! (Вика). Ме​тооо! Љупкеее! Сакам да ис​чезнам! Сакам! (Се замис​лу​ва). Всушност, дали не сум исчезнат? Можеби и со нив се случило истото? На истото место се, а нема никој друг. Тоа е тоа исчез​ну​вањето, да ги нема дру​гите. Всушност, субјект, останат без претста​ви, како што би рекол Хегел. Од кај да знам, мајка му стара? Сега, кога ќе размислам, исчезнувањето ми започна уште кога умре Ката. Значи прво исчезна Ката, потоа Хари, па Лу​ко, Љупка, Мето и крајот на моето исчез​ну​вање бев јас. Тоа значи, било тоа, бегањето. Сум исчезнал. (Седнува очаен до сандакот). Да не се врати некој? (Го отвора сандакот). Не. Нема никој! (Седнува до сан​да​кот). Не ми оста​нува друго освен да седам и да чекам, да не се врати некој. Ако се врати, зна​чи не сум исчезнал. (Тој чека, отворајки го одвре​ме навреме капакот на сан​дакот). Ќе чекам...

КРАЈ

                              Превод од бугарски:

                           Трајче Крстески

Игор Трпчески

